
					ఈ పుట అచ్చుదిద్దబడ్డది
శ్రీరాములు భరద్వాజాశ్రమంబునకు వచ్చుట


మదిలోన నుప్పొంగి మాఘమాసమునఁ - బదపడి యాశుద్ధపంచమినాఁడు

అశ్రాంతశుభతేజుఁ డగు భరద్వాజ - నాశ్రమోపరివీథి నవ్విమానంబు

ధీయుక్తి రాముండు దిని నిల్పి డిగ్గి - యాయాశ్రమంబున కర్థి నేతెంచి,

యమ్మునిపాదంబులందు మోదంబు - గ్రమ్మ ఫాలస్థలిఁ గదియించి మ్రొక్కి

మునిచేత దీవన ల్ముదమొప్పఁ బడసి - వినయరసావేశవివశుఁడై పలికె.

"నేను మీ దగుసేమ మేమియు నరయఁ - గానఁ గానకుఁ బోయి కాలంబు గడచె.

కలవు కదా మీకుఁ గందమూలములు - ఫలములు జలము లపాయంబు లేక8420.

ఎల్ల తెఱంగుల నెప్పుడు చెడక - చెల్లుఁ గదా మీకు శిష్టకృత్యములు?”

అనవుడు మునినాథుఁ డారామచంద్రు - వినయవాక్యంబులు విని సంతసిల్లి

"నిఖిలలోకారాధ్య! నీవు జన్మించి - నిఖిలలోకంబులు నిష్ఠఁ బాలింప

గలవె సంకటములు? గలవె దుఃఖములు? - గలవె బాధలు? పుణ్యకర్ముల కెందు?

నిత్యసత్యోన్నత! నీప్రసాదముల - నత్యంతసుఖులమై యఖిలధర్మములు

సలుపుచు వేదోక్తసముచితక్రియలు - సలుపుచుఁ దపములు సలుపుచుండుదుము;

నీ విందు విచ్చేసి నెమ్మి నేఁ బనువఁ - గా వీడుకొనిపోయి క్రమ్మఱ నిందు

విచ్చేయు నీలోని వృత్తాంత మెల్ల - నచ్చుగాఁ బొడగంటి నధ్యాత్మదృష్టి;

నరయ నీచేసిన యద్భుతక్రియలు - నరిది యనుష్ఠింప నాదివ్యులకును

నీ వరణ్యములకు నిష్ఠ దీపింపఁ - బోవుట మొదలుగా భోగంబు లుడిగి
8430

ఘనజటాభారవల్కలములు దాల్చి - పనివడి భరతుండు భక్తి వాటించి

నీపాదుకలయందు నిఖిలరాజ్యంబు - రూపించి నిలిపె నారూఢమానసుఁడు;

చెప్ప నక్కజమైన చిత్తానురక్తి - నెప్పుడు నీరాక కెదురు వీక్షించు;

నీవు నీతమ్ముని నెయ్యంబు దలఁచి - వేవేగ పోవ భావింపఁగావలయు;

వనవాసమున డస్సి వచ్చినవాఁడ - వనఘ! మాయాశ్రమంబందు నేఁ డుండి

భూపాల! నీ వెల్లి ప్రొద్దునఁ గదలి - మాపంపుఁ గైకొని మఱి పొమ్ము విందుఁ

గావింతు" నని చెప్పి ఘనతపోమహిమ - నా వేళ రాముఁ డత్యాశ్చర్యమంద

నామహామునివరుం డాత్మలోపలను - గామధేనువుఁ గుతుకముతోడఁ దలఁప

మిలమిల మెదలెడి మృదుతరాన్నమును - ఫలములు ఘృతము సూపము లపూపములు

సరవితో శాకము ల్శర్కర పెరుఁగు - పరమాన్నమును నానబాలును జుంటి
8440

తేనియ శిఖరలు తియ్యచారులును - బానకం బొబ్బట్లు పచ్చళ్లు జున్ను

వరుగులు వడియము ల్వాసనోదకము - లురుతరరుచి నొప్పునూరగాయలును

మొదలైన వావేల్పుమొదవు కల్పింప - ముదమునఁ గపిదైత్యముఖ్యులతోడ

నచ్చపుభక్తిమై నారామచంద్రుఁ - డిచ్చ మెచ్చుచు భుజియించుచున్నంత,

"https://te.wikisource.org/w/index.php?title=పుట:Ranganatha_Ramayanamu.pdf/552&oldid=433293" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 10 మార్చి 2024న 23:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

